Культурнае жыццё

Іграй гармонік

Яркая, выкананая ў нацыянальным стылі аб’ява-плакат заклікала зазірнуць у Дом культуры на агляд-конкурс пад назвай «Іграй гармонік». Жыхары не без задавальнення адклікнуліся на запрашэнне.
Зала была перапоўнена, калі на сцэну запрасілі гарманістаў. Асабліва пастараліся ў пошуках майстроў музыкі і песні ў калгасе «Зара».
Зачаравалі сваімі выступленнямі этнаграфічныя калектывы Прыдняпроўскай птушкафабрыкі і саўгаса «Махава». Яны прадставілі на суд журы цэлыя праграмы, у якіх удала спалучаліся песні, прыпеўкі і ігра гарманістаў.
Цікавымі былі таксама выступленні фальклорнага ансамбля «Гусарыкі» з в. Харошкі, Ніны Пятрэнкі з аграфірмы «Днепр» і Ніны Івановай з саўгаса-камбіната «Усход», ветэрана Вялікай Айчыннай вайны Ф. І. Кошалева з калгаса імя Леніна.
Асабліва вызначыліся сем’і Моцкіных і Гулевічэй – абедзьве з в. Міхалёва. У першай сям’і ігралі разам з бацькам тры дачкі, у другой – муж і жонка.
Выдатную падрыхтоўку, зладжанасць у ігры паказаў на аглядзе ансамбль гарманістаў калгаса імя Заслонава. У гэтым калектыве людзі самых розных узростаў і прафесій.
Шмат было на аглядзе-конкурсе салістаў – гэта Людміла Верамьева з в. Сялец, Марыя Алексяйчук з в. Амхавая, Галіна Гаўрыловіч з Рэчак.
Агляд-конкурс праводзіўся ў раёне ў 1991 годзе ўпершыню. Хочацца верыць, што ён быў не апошнім...
Н. Міхайлава

Сталі артыстамі... настаўнікі

Прайшоў агляд-конкурс калектываў школьнай мастцкай самадзейнасці.
Добрых слоў заслугоўвае творчая работа самадзейных настаўніцкіх калектываў. Так, напрыклад, педагогі Буйніцкай сярэдняй школы выбралі для свайго выступлення форму агітбрыгады, спецыяльна падрыхтавалі дэкарацыю на сцэне. Вершы, песні расказвалі пра Вялікую Айчынную вайну, франтавы і партызанскі быт, узаемаадносіны паміж людзьмі ў той цяжкі час. Усе падзеі вайны паказваліся ў зацемненай зале, а калі дайшла справа да пераможнай вясны 1945-га, у залу ўварваўся яркі сонечны прамень – прамень надзеі і жыцця.
Цікава быў прадстаўлены калектыў настанікаў Мяжысецкай сярэдняй школы. Гледачы мелі магчымасць паслухаць песні харавой групы, мужчынскага вакальна-інструментального ансамбля, у якім іграе і сам дырэктар А. Г. Зотаў.
Запамінальным атрымалася выступленне педагогаў Кадзінскай школы. Рэжысура іх праграмы, музычнае суправаджэнне, выканаўчае майстэрства, набор жанраў – усё было на вышыні.
Добрыя праграмы падрыхтавалі таксама калектывы Хонаўскай, Раманавіцкай, Смеукацкай, Сухарэўскай, Нядашаўскай сяоэдніх школ.
Пераможцам агляду-конкурсу 1991 года былі прызнаны калектывы Буйніцкай, Раманавіцкай, Мяжысецкай і Семукацкай школ.
Н. Міхайлава

Ой вы, Калядачкі, – бліны да аладачкі

Каляды праваслаўныя вернікі святкуюць з 7 па 18 студзеня. Калісьці яны былі ў ліку самых чаканых і вясёлых свят. Калядамі заканчваўся шасцітыднёвы піліпаўскі пост, а разам з ім надыходзіў канец шматлікім абмежаванням, але потым традыцыя святкавання Каляд адышла. Только ўсё вяртаецца «на кругі свая». Светлае Ражаство Хрыстова, а разам з імі і Калядкі – добры абрад хаджэння з Ввіфліемскай зоркай (якая, па паданні, указвала вешчунам, што нарадзіўся Богачалавек, Збавіцель – выратавальнік свету), песнапеннем, вясёлымі жартамі, прымаўкамі, гуканнем, пажаданнямі зноў вяртаецца ў наша жыццё. І людзі праяўляюць вялікі інтарэс да адраджаючыхся традыцый, да іх маральных вытокаў. У гэтым давялося пераканацца, пабыўшы на Калядах у Раманавічах.
Мароз адпусціў, і вечар перад Калядамі выдаўся проста на дзіва. Сціх вецер. Пушысты сняжок падаў лёгка і загадкава. Здавалася, сама прырода садзейнічала таму, каб людзі змаглі без усялякіх перашкод сустрэць свята на вуліцы, ля ёлкі на пасёлку.
Мала хто пажадаў у такі цудоўны загадкава-таямнічы вечар сядзець дома. Расказвалі, што нават на Навагодняе свята ёлка не сабрала тут столькі людзей, колькі прыйшло іх на Калядкі.
Пад агульны смех, агульнае чаканне ўрачыстага адкрыцця Каляд неяк і не заўважылі, як на небе ўспыхнулі зоркі. Магчыма, дзесьці сярод іх свяціла і тая Віфлеемская, якая амаль дзве тысячы гадоў назад, згодна паданню, апавясціла аб нараджэнні Ісуса Хрыста – Збавіцеля і Выратавальніка чалавецтва.
І вось, нарэшце, паказаліся ля ёлкі пераапранутыя ў народныя касцюмы ўдзельнікі «Вячорак» Прыдняпроўскай птушкафабрыкі. Наперадзе ішоў Андрэй Панасюк. У яго руках вярцел-батлейка – эмблема славутай зоркі, упрыгожаная вянком, стужкамі.
Умеюць жа весяліць народ арганізатары свята! Яны апрануты ў маскарадныя касцюмы Мядзведзя, Чорта, Казы, Цыгана. Вядучая свята Марыяя Казачонак звяртаецца да ўсіх са словамі:
А ў нас сягоння сход Каляд.
Сабірайцеся, дзеўкі, у рад.
Будзем зараз песні спяваць
Ды Калядачку ўслаўляць.
І дружны хор голасна падхапіў:
Ой рана, рана куры запелі.
Калядкі, святы вечар.
А раней за ўсіх Манечка ўстала.
Калякі, святы вечар.
Рана Манечка ўстала,
У хаце прыбрала...
Пяюць удзедбніцы «Вячорак» пра тое, як рыхтуюцца людцы да Калядак. А тут і сама Каляда, упрыгожаная і багатая маладзіца. Да яе звяртаецца вядучая:
Каляда-калядзіца, добрая
маладзіца, што ты нам прынесла?
А Каляда і адказвае:
Старым бабкам па кіёчку,
Маладым дзеўкам па сыночку,
Малым дзеткам па яечку.
Усім раздаюць гасцінцы Каляды. І зноў вядучая звяртаецца да прысутных: «Заспяваем-ка, дзяўчаты, каб Каляда павесялела».
Загучалі песні, прыпеўкі. Спявалі ўдзельніцы «Вячорак», малыя дзеткі ў касцюмах цыганятак.
Непрыкметна пачаўся новы абрад вячорак, які распачалі пераапранутыя ў маскарадныя касцюмы Мядзведзь, Чорт, Каза.
На першым плане сялянская хата. Тут і разадзетая гаспадыня. Да яе ў госці прыйшоў Мядзведзь. І, здаецца, не з вельмі добрымі намерамі. Раве басам:
Давай, Баба, каўбасу,
Не то хату разнясу.
А тут і Чорт стукае – просіць бліночка. Каза сваё патрабуе: «Вось вам і каўбаска, і бліночак, і мёд... Не сярдуйце толькі, а добрым памінайце».
У гэтым абрадзе свая гісторыя. Калядаване сапраўды прадугледжвае звычай хадзіць па хатах і, частуючыся там, праслаўляць гаспадароў, загаворваць, каб у іх радзіла ў полі, каб жывёла прыносіла добры прыплод, каб у сям’і панавалі лад і згода. Таму весела і задорна гучаць словы вядучай:
Дзевачкі, паненачкі, засцілайце
сталы, падавайце калядныя бліны.
У імгненне вока прыбіраецца святочны стол пад ёлкай. На бялюткі абрус, згодна з традыцыяй, кладзецца сена. На яго ўдзельніцы «Вячорак» з жартамі-прыгаворкамі ставяць казан з куццёй. Тут жа ладныя горкі бліноў, блюды з абаранкамі, каўбасой, рознай дамашняй выпечкай. Усіх запрашаюць да стала. Падсілкаваўшыся гарачымі бліночкамі ды аладкамі, весялей зайграў гарманіст, заспявалі жанчынкі...
Праз пэўны час песні пачалі чаргавацца з гульнямі, пасыпаліся жарты, прыказкі, пажаданні...
Г. Сідарэнка
«Прыдняпроўская ніва». 20 студзеня 1993.

А традыцыя жыве

Шмат святочных дзён адзначаем мы. Сваё дастойнае месца сярод іх займае прыгожае свята Пятра і Паўла. Гэта свята адлюстравана ў многіх трапных прыкметах. Напрыклад, такіх: «Як прыйдзе Пятро, так і будзе цяпло», «Пётр і Павел спякоты прыбавіў», «Пётр і Павел дзень убавіў», «Калі на Пятроў дзень дождж, то сенакос будзе мокры», «Пасля Пятрова дня зязюля перастае кукаваць».
З святкаваннем Пятра і Паўла ў народзе здаўна звязвалі не толькі шматлікія клопаты на сенакосах, але і падрыхтоўку да пасеву азімых: «Да Пятрова дня ўбраць, да Ільіна – забаранаваць, да Спаса - пасеяць».
У некаторых вёсках ў Пятроў дзень жанчыны і дзяўчаты хадзілі на пасевы льну, бралі з сабой тварог. На льняным полі ставілі шост і гаварылі: «Дай Божа, каб лён быў доўгім, як шост, белым, як тварог!»
Пятровым днём у веруючых заканчваўся Пятроўскі пост. Таму арганізоўвалі святочныя трапезы. Прычым сямейныя стараліся ў гэты дзень быць дома, сталы пасля вячэры не ўбіралі, бо лічылася, што ў дом збіраюцца ўсе памёршыя. Моладзь жа, як правіла, яшчэ з вечара выходзіла ў поле і тут праводзіла ўсю ноч, чакаючы ўзыходу сонца. Па народнаму звычаю, сонца ў дзень Пятра і Паўла іграе асаблівым колерам, пераліваючыся рознымі колерамі вясёлкі. Зза вёскай маладыя палілі вогнішчы і гулялі ўсю ноч. Дзяўчаты варажылі. Збіралі па дванаццаць кветак з дванаццаці палёў і пад галаву клаўшы прасілі: «Дванаццаць кветак з розных палёў, дванаццаць малайцоў! Хто суджаны жаніх мне пакажыся і на мяне паглядзі!»
Да світанку гучалі над вёскамі песні. А яшчэ дзе-нідзе праходзілі рытуалы каля вады, бо дзень Пятра і Паўла лічыцца яшчэ і святам рыбакоў. З вадой, ачышчэннем ад грахоў і хвароб звязваюць ужо многія дзясяткі гадоў свята Пятра і Паўла жыхары вёсак Вільчыцы, Лыкава і некаторых іншых.
У невялікім лесе, што раздзяляе Вільчыцы і Лыкава, ёсць крынічка. Хтосьці зрабіў зруб для яе, тут жа стаіць крыж з іконамі. Вяскоўцы называюць гэту крынічку «капліцай». Месца каля яе найпрыгажэйшае. «Богу ўгоднае» – так гавораць старыя. Дрэвы тут як быццам расступаюцца. Усю невялікую паляну ў пагодны дзень шчодра залівае сонечнае святло. Тут кожны год на свята Пятра і Паўла шмат людзей. Пасля паклону вадзе, абмывання ў ёй расплываюць кастры, арганізоўваюць сталы. Уходзячы, кожны набірае ў сваю пасудзіну вады, якая лічыцца чудадзейнай.
Н. Міхайлава

Жывы фальклор

Пра «Дуб-ветрадуб», «Птушку-перапялушку» і іншыя малюнкі свету ведаем мы з загадак дзядоў і прадзедаў.
Хто з нас у дзяцінстве не любіў, сідзячы на печы альбо каля грубкі, прытуліцца да дзядулі, бабулі ці пяшчотнай бацькоўскай рукі, слухаць самыя неверагодныя гісторыі пра родныя мясціны, сваю Бацькаўшчыну, яе людзей?
Песні, казкі, паданні, быліны, загадкі... Як многа духоўных скарбаў захавалася ў народнай памяці. На іх выхоўвалася і пазнавала навакольны свет не адно пакаленне людзей. Сярод твораў беларускага фальклору загадка – ці не самы любімы ў народзе жанр. Яна вылучаецца асаблівай дасціпнасцю, мудрасцю, трапнасцю, у ёй могуць быць зашыфраваны шматлікія і самыя нечаканыя вобразы, прадметы, дзеянні і г. д.
Па крупінках, з пакалення ў пакаленне ў загадках адфільтроўвалася і назапашвалася народнае светлаасэнсаванне і светапазнанне, здабытыя веды і вопыт. Разам з тым у іх праяўляўся ўзровень нацыянальнага мыслення і розуму. Вось, напрыклад, загадка, якая прыйшла да нас з мінулага стагоддзя. Здагадайцеся, што гэта: «Стаіць дуб-ветрадуб, на тым дубе-ветрадубе сядзіць птушка-перапялушка – не цар, не царыца, не прыгожая дзявіца». «Птушка-перапялушка» – гэта сонца. Як трапна перададзены ў гэтых радках вобраз нашай Галактыкі.
Большасць беларускіх загадак паэтызавана, дзякуючы чаму іх лёгка запомніць. Адметная з’ява загадак – асабліва разлічаных на дарослую аўдыторыю – двухсэнсоўнасць, не зусім быццам бы і прыстойны, на першы погляд, тэкст загадкі мае зусім «нявінную» адгадку. Многія загадкі пабудаваны так, каб з самага пачатку паставіць адгадчыка на падманны шлях пошуку ісціны. Гэта зроблена наўмысна – каб навучыць кемлівасці, лагічнаму мысленню. Людзей, якія ўмелі загадваць загадкі, заўсёды паважалі, яны былі жаданыя госці на вячорках, розных гуляннях, сярод сяброў і знаёмых.
Актыўна бытуе загадка ў народным асяроддзі і ў нашыя дні. У час фальклорных вандровак у розныя рэгіёны роднага краю збіральнікі запісваюць мноства загадак. Прыемна, што ў нашым народзе і цяпер ёсць таленавітыя знаўцы загадак. У рапануемай да ўвагі чытачоў падборцы матэрыялаў, якія аўтар сабраў на працягу мінулага года, уключаны загадкі, запісаныя ад Міцьковай Ганны Максімаўны з в. Махава Магілёўскага раёна.
Ляціць арліца
З-за трыдзевятай зямліцы,
Крылы распластала,
Сонейка заслала.
			(Навальнічная хмара)
На зямлі ляжыць,
А нікому не падняць,
Не ссячы і не забраць.
			(Цент)
Сама гола, а рубаха ўсярэдзіне.
			(Свечка)
Сухі таран па хаце скача.
			(Венік)
Пад прыпечкам рубяжы,
хто ведае – не кажы.
			(Зубы)
Вісіць сіта, не рукамі сшыта.
			(Павуцінне)
Я нічога не раблю,
Але свет увесь кармлю.
			(Лыжка)
Вісіць – вісіць, баўтаецца.
Ды кожны за яго хватаецца.
			(Вядро, якім выцягваюць ваду з калодзежа)
У. Сысоў
«Звязда». 12 лютага 1993.

Даведка ад 27 красавіка 1981 г. аб газеце Магілёўскага раёна «За камуністычную працу»

Друкуецца са скарачэннямі

Газета «Камунар Магілёўшчыны» ў 1931 г. зарэгістравана ў «Летапісу друку БССР» як газета Магілёўскага раёна КП(б)Б, райвыканкома, райпрофсавета. Першы нумар выйшаў 30 чэрвеня 1931 г. Са студзеня 1938 г. газета мяняе назву на «Бальшавік Магілёўшчыны», а з 16 красавіка таго ж года на «Сацыялістычную працу».
У суровыя гады Вялікай Айчыннай вайны, у ліпені 1943 г., пры падпольным райкоме партыі была створана тыпаграфія і пачала выходзіць раённая газета «Партызанская праўда». Слова газеты ўзнімала патрыётаў на свяшчэнную барацьбу за гонар, свабоду і незалежнасць любімай Радзімы, за вызваленне роднай зямлі ад гітлераўскіх акупантаў.
З 1944 г. газета зноў пачала звацца «Сацыялістычная праца». Шырокае адлюстраванне на яе старонках знайшоў бяспрыкладны подзвіг народа ў пасляваенныя гады, калі за кароткі тэрмін былі ўзняты з руін і попелу разбураныя гарады і вёскі.
З мая 1962 г. раённая газета атрымала новую назву «За камуністычную працу».
Пафас стварэння стаў вядучай тэмай газеты.
Рэдакцыйны калектыў знаходзіць дзейсныя формы паглыбленага асвятлення пытанняў павышэння эфектыўнасці грамадскай вытворчасці і якасці работы, укаранення ў народную гаспадарку дасягненняў навукі і перадавой практыкі.
Калектыў рэдакцыі з года ў год дабіваецца вялікіх творчых поспехаў. У 1980 г. газеце прысвоена другая прэмія ва Усесаюзным конкурсе імя М. І. Ульянавай за лепшую пастаноўку масавай работы, першая прэмія ў Рэспубліканскім конкурсе за лепшае асвятленне пытанняў сацыялістычнага спаборніцтва. Двойчы, у 1979 і 1980 гг., газеце прысвойвалі першыя прэміі абласнога конкурсу за лепшае асвятленне пытанняў аховы прыроды. Асобныя публікацыі неаднаразова адзначаліся журы абласнога аддзялення Саюза журналістаў СССР, як лепшыя матэрыялы года.
В. П. Марцынкевіч, сакратар Магілёўскага райкома КП Беларусі

